
Hanes Samuel yn mynd i Uganda (1)
(Mae Gareth a Bethan Shrubsole, tad a mam Samuel yn gweithio fel cenhadon i’r BMS – Baptist Missionary Society, Cymdeithas Genhadol y Bedyddwyr).

Mae’r sleidiau PowerPoint yn hanfodol.  Cofiwch addasu’r eirfa i siwtio’ch ardal leol.
Dyma hanes bachgen bach o’r enw Samuel.

Sleid 1: Teitl

Sleid 2: Llun o Samuel Shrubsole

Helo, Samuel ydw i. (Clic). 

Dw i’n dod o Gaergrawnt (sef Cambridge) yn Lloegr. (Clic). Ble mae Cambridge/ Caergrawnt?

Edrycha ar y map. (Clic)

Sleid 3: Map yn dangos Cymru a Lloegr, mae cylch o amgylch Caergrawnt.

Sleid 4: Llun o gapel St. Andrew’s Street, Caergrawnt.
Dyma fy nghapel i yn Cambridge. Capel St. Andrew’s Street.

Mae’n gapel mawr, smart/hardd. Mae’r capel yng nghanol tref fawr, brysur Cambridge. Mae yna siopau a cheir ym mhobman. 

Sleid 5: Llun o Gareth, Bethan a’u mab Samuel yn eu capel. 
Dyma dad a mam a fi yn ein capel. Roedd yna lot o bobl wedi dod i’r capel. Roedd hi’n ddiwrnod sbesial iawn. Am fod dad a mam yn Gristnogion roedden nhw wedi penderfynu mynd i ddweud wrth bobl yn Affrica am Iesu Grist. Dyma’r diwrnod y daeth pawb at ei gilydd i ddweud ta-ta wrthyn nhw, ac i weddïo y bydden nhw’n gwneud eu gwaith yn dda.

Sleid 6: Llun o Gareth, Bethan a’u mab Samuel ynghanol aelodau eu capel. 
Waw! Fedri di fy ngweld i?! Roedd yna lot o bobl yn y capel, ac roedd pawb eisiau dymuno’r gorau i ni. Mae’n braf pan mae Cristnogion yn caru ei gilydd fel hyn. Ar ôl fe hedfanon ni i Uganda. 

Sleid 7: Map yn dangos Uganda
Mae Uganda ychydig bach yn llai na Phrydain Fawr, ond llawer poethach! 

Sleid 8: Llun o Kasese Central Baptist Church (Capel yn Kasese, Uganda)

Dw i wedi hedfan yn bell. Dw i wedi symud i fyw i Uganda, sydd yn Affrica. Dyma lun o fy nghapel newydd i.

Sleid 9:  Llun o Bethan tu mewn i’r capel.
Dyma mam tu mewn i’n capel newydd ni yn Uganda – mae hi’n canu!

Sleid 10 : Llun o Samuel yn cysgu a’i fam yn ei gario ar ei chefn mewn sling.
Dyma fi a mam. Dyma sut mae mamau Uganda’n cario eu plant. Does yna ddim ‘pushchairs’/buggies/pramiau yma. Dw i’n hapus iawn yn cael fy nghario fel hyn, ond mae mam yn mynd yn boeth!

Sleid 11: Llun o Samuel yn cysgu mewn gwely sbesial.

Mae’n rhaid i mi gysgu mewn gwely sbesial, rhag ofn i mi gael fy mhigo gan fosgitos a mynd yn sâl/yn dost. (Mae Malaria yn salwch peryglus sy’n lladd miloedd o bobl a phlant yn Affrica bob blwyddyn – ar gyfartaledd mae oedolion Uganda’n marw yn 53 oed, o’i gymharu â bron i 80 oed ym Mhrydain.)
Sleid 12: Llun o Gareth yn plannu planhigyn banana!
Mae’r ardd yn perthyn i Feithrinfa ac Ysgol Gynradd mewn ardal dlawd. Yr eglwysi Cristnogol helpodd i sefydlu’r ardd. Doedd y plant ddim yn cael digon i’w fwyta – felly bydd y coed ffrwythau yn help mawr iddyn nhw. Fe blannodd dad (gyda help llawer o bobl) goed mango, planhigion papaya, a phlanhigion banana.
Sleid 13: Bethan, Samuel a rhai merched o’u capel.
Mae mam wedi bod yn rhoi gwersi coginio cacen i’r merched. Byddan nhw’n gallu gwerthu’r cacennau i godi arian.
Sleid 14: Adnodau 
“Os oes gan rywun ddigon o arian ac eiddo, ac yn gweld fod brawd neu chwaer mewn angen, ac eto'n dewis gwneud dim byd i'w helpu nhw, sut allwch chi ddweud fod cariad Duw yn rhywun felly? 

....peidiwch dim ond siarad am gariad, gwnewch rywbeth i ddangos eich cariad!”    (1 Ioan 3:17-18)
Mae cariad Duw yn gariad sbesial iawn. Fe wnaeth Duw rywbeth sbesial i ni drwy anfon Iesu Grist i’r byd. Roedd Iesu’n dangos cariad Duw i bawb o’i gwmpas. Wnaeth Iesu byth wrthod helpu neb. Felly, mae Gareth a Bethan (dad a mam) eisiau dangos cariad Iesu i bobl Uganda. Mae nhw’n gwneud hyn drwy siarad am Iesu a gwneud pethau fydd yn helpu’r bobl yn eu bywyd bob dydd; eu helpu nhw i gael bwyd gwell, a’u helpu nhw i gynilo/safio arian/pres. 
Does dim rhaid i ni i gyd fynd i fyw i Uganda – mae yna ddigon o bobl reit wrth ein hymyl ni sydd angen clywed am gariad Iesu, Felly, gwnewch rywbeth i ddangos eich cariad! 

